
Txernobilgo hondamendiaren 20. urteurrena. Apirilaren 26a.

Zenbaki dantza makabroa 

NBEren datuak gaitzetsi eta Txernobilgo zentralaren istripuak 200.000 pertsona hil dituela adierazi du Greenpeacek.

 
edu lartzanguren - DONOSTIA 

Apirilaren 26an 20 urte beteko dira historiako istripu nuklear handiena gertatu zela. Txernobilgo (Ukraina) zentralean akats kate batek leherketa eragin zuen. Urteurrena gogoratzeko ekitaldiak prestatzen ari direla, zenbaki dantzan murgildu dira nazioarteko adituak. Zenbat hildako eragin zituen, eta eragingo ditu, Txernobilgo zentral nuklearreko hondamendiak? Greenpeacek txostena aurkeztu zuen atzo Moskun, eta Nazio Batuen Erakundeak (NBE) eginiko kalkuluetan zenbakiak benetako kopuruak «sinplifikazio gordina» direla salatu zuen. NBEren Energia Atomikoaren Nazioarteko Agentziaren (IAEAk) arabera, hondamendiak 50 pertsona baino ez zituen hil zuzenean, eta asko jota 4.000 hilko ditu epe luzera.Ekologisten arabera, ordea, istripuak 200.000 heriotza eragin ditu dagoeneko, eta beste 100.000 pertsona hilko ditu datozen urteetan. 

«Txernobilgo matxuraren ondorioak hasieran uste bezain larriak ez zirela izan esan zuen IAEAk, baina txosten honetan jasotako datuek ondorio haiek gezurtatzen dituzte», esan zuen atzo Vladimir Txuprov Greenpeace-Errusiako kideak, Moskun. Datuok ikusita, Txernobilgo istripuaren ondoren energia nuklearra bultzatzen jarraitzea «moralaren aurkakoa» dela gaineratu zuen. 

Zenbaketa zaila 

Leherketa eta sutea gertatu ziren Txernobilgo zentral nuklearreko laugarren erreaktorean 1986ko apirilaren 26an. Hodei erradioaktiboak partikulak zabaldu zituen Europan barrena. Zesio-137 isotopo erradiaktiboak 45.260 kilometro koadro kutsatu zituen, Ukrainaz, Bielorrusiaz eta Errusiaz landa. Kutsaduraren erdia baino gehiago beste 13 herrialdetara garraiatu zuen haizeak, mendebalderantz Suitza eta Norvegiaraino, eta Mediterraniorantz Grezia eta Italiaraino. Hogei urte igaro ondoren, bost eta zortzi milioi pertsona inguru bizi dira oraindik oso kutsaturik dauden eskualdeetan, Greenpeaceren arabera. 

Harridura eragin zuten Txernobil Foroak iazko irailean kaleraturiko datuek, uste baino askoz baxuagoak zirelako. IAEAk, Osasunerako Mundu Erakundeak, NBEko beste erakunde batzuk eta Bielorrusiako, Errusiako eta Ukrainako gobernuek osatzen dute Txernobil Foroa. Haren kalkuluen arabera, bederatzi haur baino ez dira hil tiroideetako minbiziz. Erradiazioaren ondorioz denera 3.940 pertsona inguru hilko direla iragarri zuten. Minbizi kasuak areagotu direla esateko «froga sinesgarririk» ez dagoela ondorioztatu zuen foroak.

Datuetan dagoen aldea zenbaketan kontuan hartzen diren gaitzen araberakoa da. «Arazoa honako hau da: ez da metodologiarik hitzartu hildako pertsonen kopurua kalkulatzeko», esan zuen atzo Greenpeaceko Jan van de Puttek. «Onarturiko metodologia bakarra minbizi hilgarriak kalkulatzekoa da». Bielorrusiako minbizi estatistika nazionalak eta Ukrainako zein Errusiako datu demografikoak erabili ditu Greenpeacek. Minbiziez gain, hesteetako arazoak, bihotz eta zirkulazio gaitzak, arazo endokrinoak, erreaktoreko partikulek eragindako arnas bideetako gaitzak eta, batez ere, immunitate sistemako kalteak hartu dituzte kontuan.

Kalte gehien pairatu dituzten pertsonak lau multzotan sailkatu dituzte. Lehenengoan, «likidatzaile» deiturikoak daude, hau da, istripu gunea garbitzen eta erreaktorearen inguruan porlanezko sarkofagoa eraikitzen aritutako langileak. Bigarrenean, zentral nuklearraren inguruan larri kutsaturiko 30 kilometro ingurutik atera zituzten herritarrak. Hirugarrenean, gutxiago kutsaturiko guneetako biztanleak daude, eta, azkenean, lehen hiru taldeetako pertsonek sorturiko haurrak.

Likidatzaile ia guztiek arazoak dituzte immunitate sisteman, Errusiako aditu Ida Oradovskaiak atzo esan zuenez. Bielorrusian %40 areagotu ziren minbizi mota guztiak 1990 eta 2000. urteen artean.

«Industria nuklearrak interesa du Txernobilgoa leuntzen, lotsagarria zaiolako», esan zuen atzo Blake Lee-Harwood Greenpeaceren eledunak. Haatik, industriaren mesedetan aritu izana ukatu zuen atzo Osasunerako Mundu Erakundeko eledun Gregory Hartlek. Erakunde ekologistak Europa osoko datuak jaso dituela argudiatu zuen eledunak. «Guk soilik gune kaltetuenei begiratu genien». Horregatik, Hartlen arabera, bi kalkuluak konparatzea «sagarrak eta laranjak» parekatzea bezalakoa da. 

Bi kalkuluak

 NBEren txostena: Energia Atomikoaren Nazioarteko Agentziaren (IAEAk) arabera, hondamendiak 50 pertsona baino ez zituen hil zuzenean, eta bederatzi haur bakarrik hil dira geroztik tiroideetako minbiziz. Erradiazioaren ondorioz denera 3.940 pertsona inguru hilko dira, NBEren arabera. 

Greenpeaceren txostena: Errusian, Bielorrusian eta Ukrainan 200.000 pertsona hil dira 15 urteotan Txernobilgo istripuak eraginda. Datozen urteetan 270.000 pertsonak minbizia izango dute, eta beste 93.000 minbiziz hilko dira. Bost eta zortzi milioi pertsona gune kutsatuetan bizi dira oraindik. 

